
ABSTRAK 

Penggunaan Internet dan peranti pintar yang meresap ke dalam masyarakat menjadikan golongan 
remaja antara yang aktif menggunakan Internet dan pelbagai peralatan digital dalam kehidupan 
harian. Di sebalik penggunaan Internet sebagai satu keperluan pada masa kini, timbul persoalan 
tentang manfaat dan risiko penggunaan Internet kepada remaja.  Sehubungan dengan itu, artikel ini 
bertujuan untuk membincangkan tentang persepsi ibu bapa terhadap manfaat dan risiko penggunaan 
Internet kepada remaja. Kajian dijalankan menggunakan kaedah kuantitatif menerusi borang soal 
selidik. Seramai 384 orang ibu bapa di sekitar Lembah Klang yang mempunyai anak remaja berusia 13 
hingga 17 tahun dan menggunakan Internet menjadi responden melalui proses persampelan 
bertujuan. Analisis data dijalankan secara deskriptif dan berdasarkan inferens bagi mengkaji min dan 
sisihan piawai serta ujian t tidak bersandar. Dapatan kajian menunjukkan ibu bapa berpandangan 
bahawa remaja menggunakan Internet untuk pembelajaran, hiburan, berkomunikasi dan memperoleh 
maklumat. Namun penggunaan Internet berupaya mendedahkan remaja kepada orang yang tidak 
dikenali serta pengaruh negatif daripada kandungan dalam talian. Sementara itu, dapatan kajian juga 
menunjukkan persepsi terhadap manfaat dan risiko penggunaan Internet kepada remaja tidak 
dipengaruhi oleh faktor jantina ibu bapa. Dapatan kajian ini juga dapat memberi kesedaran kepada ibu 
bapa tentang pentingnya mengambil perhatian tentang penggunaan Internet oleh anak-anak pada 
masa kini khususnya remaja supaya dapat memantau penggunaan Internet bagi tujuan yang 
bermanfaat dan menghindari aktiviti berisiko dalam talian. 

 
Kata kunci : Ibu bapa, manfaat, risiko, Internet, remaja. 

 
 

Parents’ Perception Regarding The Opportunities and  
Risks of Internet Use on Adolescents  

 
ABSTRACT 

The use of the Internet and smart devices that permeate into society has led to adolescents becoming 
active users of the Internet and various digital devices in daily life. Despite the Internet being regarded 
as a necessity nowadays, questions arise regarding both the benefits and the risks of Internet use on 
adolescents. Accordingly, this article aims to discuss parents’ perceptions on the benefits and risks of 
Internet use on adolescents. A quantitative method was adopted in this study, using questionnaire as 
the research instrument. A total of 384 parents from the Klang Valley with children aged between 13 
and 17 years old who use the Internet were chosen as respondents through purposive sampling. Data 
analysis was carried out descriptively and inferentially to study the mean and standard deviation. An 
independent t-test was also conducted. The findings of the study indicate that parents perceive that 
their adolescent children use the Internet for purposes of learning, entertainment, communication, 
and obtaining information. However, the use of the Internet is able to expose their adolescent children 

to strangers as well as the negative influences from online content. Meanwhile, the findings of the 
study also show that perceptions of the opportunities and risks of the Internet use on adolescents are 
not influenced by parents’ gender. The findings can also lead to more awareness amongst parents 
today about the importance of paying attention and monitoring the use of the Internet by their 
children, especially adolescents, to ensure that the Internet is being used for beneficial purposes and 
to avoid any risky online activities. 

 
Keywords: Parents, opportunities, risks, Internet, adolescents. 

 
PENGENALAN 

Teknologi digital telah mengubah gaya hidup manusia yang merangkumi aktiviti harian, cara 
bekerja dan cara berkomunikasi. Internet dan peranti digital iaitu telefon pintar dan komputer 
adalah antara alat penting dalam masyarakat masa kini. Penggunaan Internet yang meluas 
tanpa mengira umur, jantina dan bangsa menyumbang pelbagai manfaat kepada pengguna 
untuk tujuan pendidikan, pengetahuan, edutainment, hiburan, kreativiti dan komunikasi 
(Hoffmann-Wróblewska et al., 2021; Hansaram 2019). Terdapat banyak aplikasi Internet untuk 
pelbagai aktiviti bagi pengguna muda seperti permainan dalam talian, interaksi media sosial, 
mendengar muzik dan menonton video dalam talian serta pesanan segera. 

Internet yang menjadi elemen penting dalam kehidupan seharian pada hari ini 
merupakan rangkaian komputer yang menghubungkan berjuta-juta komputer di seluruh 
dunia. Internet berupaya untuk menyebarkan maklumat secara pantas, menyediakan 
mekanisme untuk berinteraksi sesama individu menerusi komputer tanpa mengambil kira 
kedudukan geografi (Leiner et al., 1997). Rangkaian Internet pada hari ini bersifat awam. Oleh 
itu penggunaan Internet telah menembusi pelbagai lapisan masyarakat yang 
menggunakannya untuk tujuan perdagangan elektronik, memperoleh maklumat, perkongsian 
maklumat dan sebagainya. Di samping itu, kemunculan Web 2.0 yang bersifat interaktif telah 
meningkatkan lagi populariti Internet dalam kalangan masyarakat.  

Di Malaysia, Internet telah diperkenalkan kepada masyarakat pada tahun 1995 
(Saodah & Shafizan, 2017). Teknologi ini berkembang apabila penggunaan aplikasi media 
sosial dan peranti digital seperti telefon pintar, tablet dan komputer riba menjadi faktor 
peningkatan penggunaan Internet dalam kalangan masyarakat Malaysia. Laporan tinjauan 
pengguna Internet oleh Suruhanjaya Komunikasi dan Multimedia Malaysia (SKMM) pada 
tahun 2020 menunjukkan anggaran 88.7 peratus penduduk Malaysia merupakan pengguna 
Internet. Pemangkin kepada jumlah yang tinggi ini ialah peningkatan infrastruktur jalur lebar 
mudah alih, akses yang lebih luas kepada liputan rangkaian dan peningkatan dalam kualiti 
rangkaian. Sementara itu, anggaran tempoh masa penggunaan Internet adalah antara lima 
hingga lapan jam sehari. Manakala peranti digital utama yang digunakan untuk melayari 
Internet dalam kalangan masyarakat di negara ini ialah telefon pintar (SKMM, 2020).  

Dalam keasyikan masyarakat Malaysia menggunakan Internet dan peranti digital, perlu 
diingat bahawa golongan kanak-kanak dan remaja juga tidak terkecuali daripada terlibat 
dalam arus teknologi ini. Penggunaan Internet sememangnya satu keperluan pada masa kini 
lebih-lebih lagi ketika pandemik Covid-19 melanda seluruh dunia. Kanak-kanak dan remaja 
perlu menggunakan Internet bagi mengikuti Pengajaran dan Pembelajaran di Rumah (PdPR) 
yang dilaksanakan apabila murid tidak dapat hadir ke sekolah dalam tempoh tertentu 
disebabkan wabak yang melanda (Kementerian Pendidikan Malaysia, 2020). Selain itu, mereka 
juga menggunakan Internet untuk berkomunikasi dan berhibur berikutan Perintah Kawalan 
Pergerakan (PKP) yang mengehadkan pergerakan orang ramai ke kawasan awam sebagai 

langkah mengekang penularan wabak Covid-19. Oleh itu, ibu bapa tidak ada pilihan dan perlu 
membenarkan anak-anak menggunakan Internet ketika berada di rumah. 

Bagaimanapun, demi keperluan penggunaan Internet pada masa kini dan masa 
hadapan, ibu bapa juga perlu sedar bahawa alam maya adalah luas dan pelbagai jenis 
maklumat sama ada yang baik atau buruk dapat diperolehi. Internet membuka ruang yang 
besar untuk remaja mengakses pelbagai laman sesawang (Nor Azrina et al., 2021). Oleh itu, 
artikel ini bertujuan untuk menekankan tentang kepentingan kesedaran ibu bapa menerusi 
persepsi mereka terhadap penggunaan Internet dalam kalangan remaja agar Internet 
digunakan untuk perkara yang bermanfaat dan seterusnya mengurang atau mengelak 
daripada aktiviti yang membawa risiko kepada remaja dari segi mental dan fizikal. Sehubungan 
dengan itu, artikel ini membincangkan tentang persepsi ibu bapa terhadap manfaat dan risiko 
penggunaan Internet kepada remaja serta perbezaan persepsi berdasarkan jantina ibu bapa. 
Berikut ialah persoalan kajian yang dirumuskan selaras dengan objektif kajian: 

(a) Apakah persepsi ibu bapa terhadap manfaat dan risiko penggunaan 
Internet kepada remaja? 

(b) Adakah terdapat perbezaan persepsi manfaat dan risiko penggunaan 
Internet kepada remaja berdasarkan jantina ibu bapa? 

 
KAJIAN LITERATUR  

Kesedaran Ibu Bapa Tentang Keselamatan Internet 
Keluarga adalah institusi sosial yang merangkumi ibu bapa dan anak-anak. Dalam konteks 
keluarga, ibu bapa adalah individu yang mempunyai pertalian yang paling rapat dengan anak-
anak. Oleh itu, ibu bapa berperanan penting dalam membesarkan, mendidik, mengasuh dan 
menjaga anak-anak dalam segala aspek kehidupan yang merangkumi nilai rohani, fizikal dan 
mental (Ruli, 2020; Habibie et al., 2018). Tanggungjawab ibu bapa secara amnya adalah besar 
dalam memastikan anak-anak menjadi manusia yang berguna serta berjaya dalam kehidupan 
dunia dan akhirat. Kemunculan teknologi maklumat dan digital termasuk Internet dan peranti 
digital menambahkan lagi tanggungjawab ibu bapa dalam memastikan anak-anak 
menggunakan Internet dan peranti digital untuk perkara yang bermanfaat dan dalam masa 
yang sama mengelak atau mengurangkan risikonya kepada anak-anak.  

Kebanyakan ibu bapa masa kini membenarkan anak-anak menggunakan Internet serta 
menyediakan peranti digital seperti telefon pintar, komputer, komputer riba dan tablet. 
Bagaimanapun kebimbangan terbesar ibu bapa adalah potensi risiko kepada keselamatan 
anak-anak ketika di dalam talian (Greyson et al., 2021). Dalam masa yang sama ibu bapa juga 
menghadapi kekangan dari segi pengetahuan dan kemahiran teknikal serta kekangan masa. 
Sesetengah ibu bapa mahu menjadi perantara bagi penggunaan Internet anak-anak mereka. 
Namun kekurangan kemampuan teknologi dan kurangnya pemahaman tentang cara Internet 
berfungsi dapat menghalang usaha mereka untuk membantu anak-anak (Alqahtani et al., 
2017). Di samping itu faktor kekangan masa berikutan kesibukan bekerja dan urusan harian 
turut menghalang usaha ini.. 

Dari segi kesedaran ibu bapa tentang keselamatan dalam talian, kebanyakan ibu bapa 
sedar terhadap kemungkinan risiko yang boleh berlaku (Nazilah et al., 2019) andainya tiada 
pemantauan seperti isu bertemu dan mengikut orang tidak dikenali daripada perkenalan di 
Internet. Dalam pada itu, ibu bapa lebih peka terhadap isu kandungan yang tidak sesuai dan 
isu kontak luar sebagai risiko dalam talian kepada remaja. Manakala ibu bapa kurang 
berpengetahuan tentang risiko terhadap kelakuan seperti buli siber yang berlaku kepada anak 

mereka (Inan-Kaya et al., 2018). Oleh itu, kurangnya kesedaran ibu bapa boleh menyebabkan 
kanak-kanak dan remaja terjebak dengan bahaya yang serius dan menjadi mangsa penjenayah 
Internet (Alqahtani et al., 2017). 
 
Remaja dan Internet 
Peringkat remaja ialah tahap transformasi mental, emosi, sosial dan fizikal seseorang menuju 
fasa kematangan dalam kehidupan manusia (Orben et al., 2020). Dalam fasa ini, pelbagai 
perubahan biologi berlaku terhadap fizikal remaja termasuklah perkembangan ciri seksual dan 
hormon yang mempengaruhi kematangan remaja. Oleh yang demikian, remaja boleh 
mengalami tekanan emosi akibat perubahan fizikal dan hormon yang berlaku. Selain aspek 
biologi, keadaan sekeliling turut mempengaruhi perkembangan remaja dalam menyesuaikan 
diri dengan persekitaran sosial. Perubahan lain yang berlaku dalam fasa ini termasuklah aspek 
spiritual, kecenderungan dan kemahuan terhadap sesuatu, daya intelektual dan kemampuan 
untuk menyesuaikan dengan diri dengan keadaan sekeliling (Busso et al., 2018). Selain itu, 
remaja juga berdepan dengan pengaruh rakan sebaya, pembentukan nilai baharu dalam 
pilihan persahabatan, nilai baharu dalam penerimaan sosial serta perubahan dalam tingkah 
laku (Umashankari et al., 2020). Akibatnya, remaja mencari kebebasan yang merangkumi 
kebebasan autonomi dalam membuat keputusan, kebebasan emosi dan tindakan serta bebas 
daripada kawalan ibu bapa. Memandangkan remaja sedang melalui peringkat peralihan dari 
alam kanak-kanak menuju ke alam dewasa, mereka memerlukan bimbingan, panduan dan 
pendidikan yang sewajarnya khususnya daripada ibu bapa. 

Sementara itu, perkembangan teknologi komunikasi Internet dan peranti digital 
khususnya telefon pintar turut memberi kesan kepada golongan remaja. Oleh sebab sifat 
remaja yang ingin mencuba sesuatu yang baharu, kehadiran Internet membuka paradigma 
baru untuk mereka mencari identiti diri dan ekspresi diri (Doster, 2018).  Ciri-ciri Internet yang 
menawarkan hiburan dan maklumat serta sifat telefon yang mudah alih menarik perhatian 
remaja untuk meneroka dan memupuk kecenderungan terhadap teknologi alam maya. Antara 
aktiviti dalam talian yang popular dalam kalangan pengguna muda ini adalah menonton klip 
video, mendengar muzik, bermain permainan dalam talian, menyiapkan tugasan sekolah, 
berbalas mesej ringkas dengan kawan-kawan dan ahli keluarga, berinteraksi di media sosial, 
mencari maklumat dan memuat naik gambar (Child Wise, 2017). 

Dalam pada itu, aplikasi Internet penting sebagai agen sosial kepada proses 
perkembangan remaja. Pengenalan kepada media sosial seperti Facebook, Instagram, Twitter 
dan Snapchat serta permainan dalam talian membentuk minat baharu dalam kalangan remaja 
masa kini.  Malahan kemunculan telefon pintar menjadi penyumbang kepada penggunaan 
Internet dan media sosial apabila remaja menggunakan peranti ini untuk mengakses Internet 
(Sarina et al., 2021). Media sosial seperti Facebook, Instagram dan Tiktok menjadi platform 
untuk remaja berhibur (Ana Afrina et al., 2021) di samping meluahkan perasaan dan 
membentuk identiti mereka. Platform alam siber penting kepada golongan muda kerana di 
sinilah mereka memperoleh kebebasan untuk membina identiti diri serta membina hubungan 
dengan rakan sebaya. 

Tidak dinafikan bahawa Internet berupaya untuk memberi impak positif kepada 
remaja sebagai platform untuk memperoleh maklumat, ilmu pengetahuan, mengeratkan 
persahabatan dan berhibur (Lakshmana et al., 2017). Bagaimanapun, Internet juga berupaya 
untuk membawa kesan negatif yang mendedahkan remaja kepada pengaruh kandungan yang 
tidak sesuai dengan peringkat usia mereka serta pencerobohan privasi dan bertemu dengan 

orang yang tidak dikenali secara dalam talian. Internet boleh mendedahkan remaja kepada 
risiko yang mengancam keselamatan mereka (Livingstone et al., 2017).  

Oleh itu, dalam usaha membina generasi muda yang berpengetahuan dan 
berkemahiran teknologi digital, kesedaran tentang isu-isu keselamatan dalam talian perlu 
dititikberatkan. Hal ini kerana penggunaan teknologi seperti peranti digital dan Internet tidak 
dapat dielakkan dalam kehidupan masa kini. Menyedari keadaan dan keperluan remaja untuk 
menggunakan Internet, keluarga khususnya ibu bapa memainkan peranan penting dalam 
memastikan remaja menggunakan teknologi digital secara bertanggungjawab demi 
keselamatan diri. Remaja memerlukan perhatian dan bimbingan tentang isu keselamatan 
semasa melayari Internet. 
 
Manfaat Internet kepada Remaja  
Internet menyediakan platform untuk proses pembelajaran, pencarian maklumat, hiburan, 
komunikasi dan penyertaan dalam interaksi sosial yang penting dalam kehidupan harian 
(Livingstone & Byrne, 2018). Menerusi platform Internet juga, golongan remaja boleh 
mengilhamkan kreativiti,  antaranya dengan berkarya seperti menulis blog, menggubah muzik, 
mencipta animasi, merakam video, menyunting gambar serta melukis yang dapat 
menampilkan bakat mereka. Internet juga bermanfaat untuk kanak-kanak dan remaja bagi 
tujuan pembelajaran dan hiburan (Alqahtani et al., 2017). 

Ketika pandemik Covid-19 melanda dunia, penggunaan Internet dalam kalangan 
remaja semakin meningkat. Di Malaysia, Google Meet digunakan secara meluas untuk 
bersemuka secara dalam talian bagi menghadiri kelas pembelajaran. Selain itu, penggunaan 
Google Classroom adalah untuk menerima dan menyerahkan tugasan sekolah (Bond & 
Bergdhal, 2021). Manakala aplikasi pemesejan segera WhatsApp dan Telegram berfungsi 
sebagai medium komunikasi antara murid dan ibu bapa dengan guru dan pihak sekolah bagi 
memastikan sesi pembelajaran boleh terus berlangsung di rumah. Selain itu, golongan remaja 
menggunakan Internet untuk bermain permainan dalam talian seperti Mobile Legends, PUBG, 
Fortnite, Roblox dan banyak lagi, mendengar muzik, menonton klip video, drama, filem, 
berinteraksi di media sosial serta berkomunikasi menerusi mesej ringkas pada masa lapang 
memandangkan ramai ibu bapa tidak menggalakkan anak-anak keluar rumah. Oleh itu, 
Internet menjadi medium utama bagi remaja meneruskan aktiviti harian mereka dalam aspek 
pembelajaran, hiburan dan komunikasi. 
 
Isu berkaitan Penggunaan Internet 
Internet pada dasarnya diperkenalkan untuk kegunaan golongan dewasa. Oleh itu, kandungan 
serta aplikasi Internet dicipta mengikut keperluan orang dewasa sama ada untuk urusan 
kerjaya, komunikasi dan hiburan. Bagaimanapun, penggunaan Internet telah meresap ke 
dalam kalangan remaja dan kanak-kanak (UNICEF, 2017). Rentetan itu, timbul persoalan 
apakah kesannya apabila kanak-kanak dan remaja terdedah kepada kandungan yang pada 
asalnya dirumuskan untuk kegunaan golongan dewasa. Berikut adalah isu-isu yang seringkali 
dibangkitkan sebagai risiko Internet kepada remaja. 
 

a. Penggunaan Internet Bermasalah 
Penggunaan Internet secara berlebihan boleh menyebabkan pengguna terjebak dalam  
penggunaan Internet yang bermasalah yang juga dikenali sebagai Problematic Internet Use 
(PIU). Beberapa istilah lain yang digunakan untuk menjelaskan isu ini ialah ketagihan Internet, 

PIU dan gangguan permainan (gaming disorder) (Dahl & Bergmark, 2020). Masalah berkaitan 
penggunaan Internet berlaku apabila pengguna tidak mampu mengawal penggunaan lantas 
mengganggu kehidupan harian. Kajian lalu menunjukkan antara aktiviti dalam talian yang 
berkaitan dengan penggunaan Internet secara berlebihan ialah permainan, interaksi media 
sosial,  perjudian, membeli-belah, seks maya dan pencarian maklumat secara berlebihan (Wu 
et al., 2015). Selain itu, ketagihan Internet juga berkaitan dengan ketagihan telefon pintar 
(Norbaidurah, 2018). Bagi golongan remaja, masalah ketagihan Internet adalah disebabkan 
oleh penggunaan aplikasi seperti Youtube, Instagram, Facebook, e-mel, melayari Google dan 
permainan dalam talian (Fitria et al., 2018). Kajian juga mendapati bahawa remaja yang 
menetap dan bersekolah di kawasan bandar lebih terdedah kepada ketagihan Internet 
disebabkan peningkatan akses Internet di kawasan bandar (Ying Ying, 2021). 
 

b. Pendedahan kepada Elemen Seksual 
Internet membolehkan kandungan seksual lebih mudah diakses oleh semua pengguna  
termasuklah kandungan pornografi dalam bentuk gambar, video, iklan pornografi serta teks 
yang tidak sesuai untuk kanak-kanak dan remaja. Sesetengah kandungan muncul secara tiba-
tiba yang dikenali sebagai accidental pop-ups ketika kanak-kanak dan remaja sedang melayari 
Internet (Livingstone, 2014). Lebih merisaukan bagi kebanyakan ibu bapa adalah perbuatan 
remaja menggunakan peranti secara peribadi seperti telefon pintar dan komputer riba di bilik 
tidur masing-masing. Akibatnya remaja berkemungkinan terdedah kepada kandungan 
berunsur seksual tanpa mereka sedari. 

Seterusnya adalah hantaran mesej seks iaitu Sexting. Istilah Sexting berasal daripada 
perkataan seks dan teks yang merujuk kepada perbuatan menghantar, menerima dan 
berkongsi bahan-bahan seperti gambar, video atau mesej teks yang berunsur seksual 
menerusi Internet dan media elektronik (Ojeda et al., 2020). Isu sexting mendapat perhatian 
dalam kalangan penyelidik di negara-negara Barat yang mendapati sexting turut berlaku 
dalam kalangan remaja. Penggunaan media sosial dalam kalangan remaja memberi kesan 
terhadap tingkah laku seksual yang membawa kepada perbuatan sexting dan seterusnya 
menimbulkan tingkah laku seksual negatif (Arsad et al., 2021). 

Selain itu, isu yang dikaitkan sebagai risiko Internet adalah dandanan seksual dalam 
talian. Istilah ini merujuk kepada Online Sexual Grooming iaitu perbuatan orang dewasa 
menjalin atau membina hubungan dengan kanak-kanak dan remaja secara peribadi yang 
bertujuan untuk memudahkan hubungan seksual sama ada secara dalam talian atau luar talian 
(Wurtele et al., 2019; Resett 2021). Hal ini seterusnya menyebabkan eksploitasi mangsa 
termasuk perbuatan seksual dan menjadikan mangsa sebagai bahan penderaan seksual 
(ICMEC, 2017).  Sifat Internet yang mudah diakses oleh remaja menyebabkan mereka mudah 
terdedah kepada orang yang tidak dikenali khususnya menerusi media sosial dan permainan 
dalam talian. Salah satu kes dandanan seksual dilaporkan di Malaysia apabila seorang 
usahawan kosmetik ditahan oleh pihak polis untuk siasatan lanjut tentang siaran langsung 
video menerusi Instagram Live yang juga tular dalam laman Facebook dan Twitter (Nor Azihan, 
2021). Siaran video itu menunjukkan usahawan berkenaan membuat komunikasi lucah dan 
amang seksual bersama rakannya di hadapan audiens remaja lelaki berusia 14 dan 15 tahun. 
Perbuatan itu disifatkan sebagai melampau dan tidak sopan kerana membincangkan isu 
seksual dengan pengguna Internet bawah umur. . 

c. Meniru Aksi Cabaran Dalam talian 
Beberapa cabaran dalam talian telah tular dalam kalangan remaja. Sesetengahnya berlaku di 
luar negara namun maklumat tersebar dengan mudah dan pantas menerusi Internet dan ia 
turut tular di Malaysia. Antara cabaran dalam talian yang tular ialah Momo Challenge, Blue 
Whale Challenge, Kylie Jenner Lip Challenge (Kopecky et al., 2020), , Cinnamon Challenge, Tide 
Pod Challenge, Nutmeg Challenge (Minhaj & Leonard, 2021) serta Skullbreaker Challenge, 
Fainting Challenge, Hot-Pepper Challenge dan banyak lagi. Ia dikenali sebagai cabaran kerana 
membabitkan aksi yang tidak berbahaya hingga membawa kepada aksi yang mengerikan dan 
kemudiannya menjadi bahaya. Perbuatan ini lazimnya dikongsi dan dimuat naik menerusi 
media sosial atau YouTube. Paparan ini kemudiannya menjadi tontonan remaja sebagai 
hiburan. Bagaimanapun, sesetengah cabaran ini mendorong mereka untuk mencuba aksi yang 
ditonton. Manakala sesetengah remaja pula terdedah kepada tekanan rakan sebaya dan takut 
ketinggalan (FOMO, Fear of Missing Out) menyebabkan mereka tidak mahu ketinggalan trend 
yang menjadi ikutan terkini (Muhammad Ashraf et al., 2021). Akibatnya, remaja mungkin tidak 
memikirkan kesan yang berlaku daripada perbuatan itu lantas mencubanya yang akhirnya 
menyebabkan kemudaratan kepada mental dan fizikal mereka. 
 

d. Buli siber 
Buli siber adalah satu bentuk buli yang baharu. Buli siber berlaku di alam maya. Meskipun 
tidak membabitkan buli secara fizikal namun buli siber memberi kesan yang mendalam 
terhadap mangsa. Buli siber seringkali dirujuk sebagai perbuatan agresif yang disengajakan 
dan dilakukan oleh individu atau berkumpulan secara berulang kali dan dari semasa ke semasa 
menerusi penggunaan peranti elektronik seperti komputer, e-mel dan telefon bimbit terhadap 
mangsa (Cho et al., 2019). Antara bentuk buli siber yang berlaku dalam talian termasuk 
ancaman, gangguan, penghinaan dan memalukan mangsa secara dalam talian. Ciri-ciri tanpa 
nama (anonymity) dalam talian menyebabkan pengguna Internet mudah melakukan perkara-
perkara yang membuli pengguna lain secara maya pada bila-bila masa. Selain itu, penggunaan 
alat peranti digital khususnya telefon pintar menjadi pemangkin kepada perbuatan buli siber 
sama ada sebagai pembuli atau mangsa (Englander, 2019). Di Malaysia, buli siber kerap 
berlaku dalam kalangan kanak-kanak dan remaja memandangkan mereka gemar 
menggunakan medium komunikasi dalam talian yang tidak mengenal sempadan (Simon, 
2017). Kesan daripada buli siber menyebabkan remaja menjadi gelisah, murung atau 
mengambil keputusan untuk membunuh diri (Dorol-Beauroy-Eustache & Mishara, 2021). 
 

e. Orang yang tidak dikenali 
Internet juga berperanan sebagai platform untuk bertemu atau mendapat kenalan baru di 
alam maya. Walaupun membina persahabatan baharu memberi manfaat kepada remaja, 
namun berkenalan dengan orang yang tidak dikenali adalah berbahaya. Kadangkala remaja 
tidak dapat membezakan antara kawan dengan bukan kawan iaitu orang yang tidak dikenali 
(Livingstone, 2014). Orang yang tidak dikenali adalah berbahaya sekiranya mereka terdiri 
daripada orang dewasa yang menggunakan identiti rakan sebaya dan mempunyai agenda 
tersembunyi, seorang pedofilia, pengintai maya (stalker) serta pihak yang meminta maklumat 
peribadi dan mengaturkan pertemuan di luar (Smahel et al., 2020). 

METODOLOGI 
Reka Bentuk Kajian  
Kajian ini dijalankan menggunakan kaedah kuantitatif menerusi tinjauan soal selidik bagi 
mendapatkan maklumat dan mengumpul data daripada responden. Kaedah tinjauan juga 
membolehkan kajian ini menghubungkaitkan pembolehubah yang dikaji. Kaedah ini mengukur 
objektif kajian iaitu persepsi ibu bapa terhadap manfaat dan risiko penggunaan Internet 
kepada remaja dan perbezaan persepsi ibu bapa terhadap manfaat dan risiko penggunaan 
Internet kepada remaja berdasarkan jantina ibu bapa.  
 
Persampelan dan Prosedur 
Penyelidikan ini menetapkan beberapa kriteria bagi persampelan responden. Pertama, 
responden ialah ibu bapa yang mempunyai anak remaja berusia 13 hingga 17 tahun, menetap 
di kawasan Lembah Klang dan adalah pengguna Internet. Setiap responden mewakili satu 
keluarga. Pemilihan kawasan Lembah Klang sebagai skop kajian adalah disebabkan oleh 
kepadatan pengguna Internet di kawasan bandar (SKMM, 2020) iaitu ramai ibu bapa dan 
remaja di kawasan itu menggunakan Internet serta mendapat kemudahan Internet yang lebih 
meluas. 

Seramai 384 orang ibu bapa yang memenuhi kriteria sebagai responden mengambil 
bahagian dalam penyelidikan ini. Berdasarkan saranan Krejcie dan Morgan (1970), saiz 
populasi 1,000,000 memerlukan 384 sampel. Teknik persampelan tidak rawak digunakan 
kerana responden dipilih berdasarkan ciri-ciri yang diperlukan dalam kajian (Zainudin, 2017). 
Persampelan ini bertujuan untuk membolehkan penyelidik menentukan responden yang 
sesuai dan spesifik mengikut objektif kajian. Responden kajian terdiri daripada lelaki dan 
perempuan daripada pelbagai latar belakang pendidikan dan pekerjaan. 
Instrumen 
Kajian ini menggunakan instrumen borang soal selidik bagi mendapatkan data daripada ibu 
dan bapa tentang persepsi terhadap manfaat dan risiko Internet kepada remaja. Borang soal 
selidik digunakan adalah bertujuan untuk mendapatkan data secara deskriptif dan inferens 
mengikut objektif kajian. Penggunaan kaedah tinjauan soal selidik adalah antara cara 
pengumpulan data yang terbaik dalam kajian sains sosial kerana kaedah ini mampu 
memberikan penjelasan yang tepat untuk mewakili populasi yang besar (Babbie, 2011).  

Borang soal selidik yang digunakan bersifat tadbir sendiri bagi memudahkan 
responden menjawab secara bersendirian. Borang ini mengumpul maklumat demografi 
responden, penggunaan peranti remaja (anak responden) serta jenis aktiviti Internet bagi 
mendapatkan gambaran umum tentang penggunaan Internet oleh remaja. Seterusnya 
persepsi responden terhadap manfaat penggunaan Internet kepada remaja dan persepsi 
responden terhadap risiko penggunaan Internet kepada remaja. Bagi pemboleh ubah manfaat 
Internet dan risiko Internet, soal selidik menggunakan skala Likert tujuh pilihan yang terdiri 
daripada amat tidak setuju (1), sangat tidak setuju (2), tidak setuju (3), agak setuju (4), setuju 
(5), sangat setuju (6) dan amat sangat setuju (7).  

Item bagi manfaat Internet dan risiko Internet pula diadaptasi daripada klasifikasi 
manfaat dan risiko Internet yang diketengahkan oleh Livingstone dan Haddon (2009). Item 
untuk pemboleh ubah manfaat Internet merangkumi dimensi pengetahuan dan kepuasan 
sosial, manakala item risiko Internet merangkumi dimensi kandungan dan tingkah laku. Setiap 
pembolehubah terdiri daripada 10 item. Item bagi pemboleh ubah dibangunkan berdasarkan 
kesesuaian konteks bagi remaja di Malaysia. 

Kaedah Pengumpulan dan Analisis Data 
Borang soal selidik diedarkan kepada ibu bapa yang memenuhi kriteria sebagai responden 
kajian ini. Proses pengumpulan data dijalankan di Shah Alam, Klang, Petaling Jaya, Bangi dan 
Kuala Lumpur. Bagi memastikan responden memenuhi kriteria penyelidikan, penyelidik 
mengesahkan terlebih dahulu dengan responden tentang latar belakang keluarga sama ada 
mereka mempunyai anak remaja dan maklumat penggunaan Internet mereka. Penyelidik 
kemudiannya mendapatkan persetujuan responden untuk mereka menjawab borang soal 
selidik. 

Borang soal selidik yang dikumpulkan disaring bagi memastikan setiap item dijawab 
oleh responden. Data daripada borang soal selidik kemudiannya dimasukkan ke dalam 
perisian IBM Statistical Package for Social Science (SPSS) versi 26 untuk  dianalisis bagi 
mendapatkan nilai kekerapan dan peratusan untuk item penggunaan peranti oleh remaja bagi 
melayari Internet dan item penggunaan Internet dalam kalangan remaja berdasarkan 
pengetahuan ibu bapa selaku responden. 

Seterusnya bagi menjawab objektif dan persoalan kajian, analisis deskriptif dijalankan 
bagi mendapatkan nilai min dan sisihan piawai persepsi ibu bapa terhadap manfaat Internet 
kepada remaja dan persepsi ibu bapa terhadap risiko Internet kepada remaja. Sementara itu, 
analisis inferens ujian t tidak bersandar dijalankan untuk membandingkan skor min antara dua 
kumpulan yang berbeza (Pallant, 2016). Dalam penyelidikan ini, ujian t tidak bersandar adalah 
bertujuan untuk menguji persepsi ibu bapa terhadap manfaat Internet kepada remaja dan 
persepsi ibu bapa terhadap risiko Internet kepada remaja berdasarkan jantina responden 

 
DAPATAN KAJIAN 

Bahagian ini terbahagi kepada tiga bahagian. Pertama adalah data asas bagi mendapatkan 
gambaran umum tentang jenis peranti yang digunakan oleh remaja dan jenis penggunaan 
Internet dalam kalangan remaja berdasarkan kepada pengetahuan dan persepsi ibu bapa. 
Dapatan dianalisis bagi mendapatkan nilai kekerapan dan peratus. 
 
Penggunaan Peranti oleh Remaja 
 

Jadual 1:  Kekerapan dan peratusan penggunaan peranti oleh remaja  

Item Kekerapan Peratus  

Telefon pintar  355 92.4 
Komputer riba 161 41.9 
Tablet komputer 111 28.9 
Komputer peribadi (desktop) 77 20.1 

N=384 

Jadual 1 menunjukkan jenis peranti yang digunakan oleh remaja berdasarkan pengetahuan 
ibu bapa. Untuk dapatan ini, responden boleh menjawab lebih daripada satu pilihan untuk 
peranti yang digunakan. Dengan demikian, analisis menunjukkan bahawa telefon pintar 
merupakan peranti digital yang utama digunakan oleh remaja untuk mengakses Internet (92.4 
peratus), diikuti oleh komputer riba (41.9 peratus), tablet (28.9 peratus) dan komputer 
peribadi (desktop) adalah (20.1 peratus). Hal ini kerana kebanyakan ibu bapa menyediakan 
telefon pintar khusus untuk kegunaan anak-anak. Populariti telefon pintar sebagai peranti 
yang digunakan dalam kalangan remaja adalah disebabkan oleh ciri telefon pintar yang mudah 
alih dan terdapat akses kepada Internet bagi menggunakan pelbagai aplikasi. 

Penggunaan Internet dalam Kalangan Remaja berdasarkan Pengetahuan Ibu Bapa      
 

Jadual 2:  Kekerapan dan peratusan penggunaan Internet dalam kalangan remaja  

Item Kekerapan Peratus  

Media sosial 296 77.1 
Permainan dalam talian 269 70.1 
Mendengar muzik  269 70.1 
Mesej ringkas  
Berbual 
Menonton filem, drama, video  
Melayari laman sesawang 
Kongsi maklumat 
Membeli-belah dalam talian 
Menonton TV Internet 
Membaca blog 
Mendapatkan berita  

244 
205 
174 
171 
152 
123 
116 
70 
65 

63.5 
53.4 
45.3 
44.5 
39.6 
32.0 
30.2 
18.2 
16.9 

N=384 

 
Jadual 2 menunjukkan penggunaan Internet dalam kalangan remaja di Lembah Klang 
berdasarkan pengetahuan dan persepsi ibu bapa. Untuk dapatan ini juga, responden boleh 
memilih lebih daripada satu aktiviti di Internet yang disenaraikan di dalam borang soal selidik. 
Untuk itu analisis data aktiviti penggunaan Internet menunjukkan remaja aktif menggunakan 
media sosial (77.1 peratus), diikuti dengan permainan dalam talian dan mendengar muzik 
(70.1 peratus masing-masing), berbual (chatting) (63.5 peratus), berbalas mesej ringkas 
menerusi aplikasi WhatsApp dan Telegram (53.4 peratus), menonton filem, drama dan video 
di YouTube (45.3 peratus), melayari laman sesawang untuk memperoleh maklumat terkini 
(44.5 peratus), berkongsi maklumat (39.6 peratus), membeli belah dalam talian (32 peratus), 
menonton TV Internet (30.2 peratus), membaca blog (18.2 peratus) dan melayari Internet 
untuk mendapatkan berita (16.9 peratus). 

Dapatan seterusnya membincangkan data berdasarkan objektif dan persoalan kajian 
menerusi analisis deskriptif dan inferensi. 
 

a) Bahagian ini membincangkan analisis deskriptif bagi persepsi ibu bapa 
terhadap manfaat penggunaan Internet kepada remaja dan persepsi ibu bapa 
terhadap risiko Internet kepada remaja. 

 
Persepsi Ibu Bapa Terhadap Manfaat Internet kepada Remaja 
 

Jadual 3: Persepsi ibu bapa terhadap manfaat Internet kepada remaja  

Item Min Sisihan Piawai  

Anak-anak saya menggunakan Internet 
untuk tujuan pembelajaran.  
Internet memudahkan anak-anak saya 
berkongsi pengetahuan dengan rakan-
rakan mereka. 
 Internet membantu anak saya  mencari 
maklumat baru atau terkini. 
Menerusi Internet, anak-anak saya tahu 
tentang aktiviti komuniti di sekeliling 
mereka.  
 

5.38 
 

5.38 
 
 

                   5.47 
 

5.10 
 

.861 
 

.837  
 
 

                .836 
 

.970 

Menggunakan Internet membolehkan 
anak-anak saya mendapatkan idea untuk 
kreativiti  
Internet menjadi sumber inspirasi untuk 
anak-anak saya mengambil bahagian 
dalam pertandingan dalam talian (reka 
bentuk poster, penulisan esei, klip video) 
 Internet membolehkan anak-anak saya 
untuk mengenali rakan-rakan mereka di 
alam siber 

5.34 
 
 

                  5.15 
 
 
 
 

5.00 

.887 
 

 
                  1.05 

 
 
 
 

.972 

Anak-anak saya menggunakan Internet 
kerana mereka boleh berhubung dengan 
rakan-rakan melalui sembang dan mesej 
pendek 

5.32 
 

.910 

Menerusi Internet, anak saya mendapat 
kawan-kawan baru 

4.91 1.13 

Internet menjadi platform hiburan untuk 
anak-anak saya seperti permainan dalam 
talian,muzik, klip video, filem dan drama 

5.24 .950 

 
Jadual 3 merujuk kepada persepsi ibu bapa terhadap manfaat Internet kepada remaja. Secara 
keseluruhan, taburan skor min adalah antara 4.91 hingga 5.47. Skor min tertinggi adalah untuk 
manfaat Internet dalam membantu remaja mencari maklumat baharu dan terkini (M = 5.47) 
diikuti dengan manfaat penggunaan Internet untuk tujuan pembelajaran dan sebagai platform 
untuk berkongsi pengetahuan dengan rakan sebaya (M = 5.38 masing-masing), seterusnya 
untuk mendapatkan idea bagi tujuan kreativiti (M = 5.34), sebagai platform untuk remaja 
berinteraksi menerusi sembang dan mesej (M = 5.32), sebagai platform hiburan (M = 5.24), 
sebagai sumber inspirasi untuk penyertaan pertandingan dalam talian (M = 5.15), sumber 
maklumat tentang aktiviti di sekeliling (M = 5.10), untuk membolehkan remaja mengenali 
rakan-rakan mereka  di alam siber (M = 5.00) dan untuk mendapatkan kawan-kawan baharu 
(M = 4.91). Dapatan kajian menunjukkan bahawa ibu bapa melihat Internet sebagai platform 
yang bermanfaat untuk tujuan pembelajaran, maklumat dan hiburan berbanding dengan 
manfaat dalam aspek sosial  bagi penggunaan Internet oleh remaja. 
 
Persepsi Ibu Bapa Terhadap Risiko Internet kepada Remaja 
 

Jadual 4: Persepsi ibu bapa terhadap risiko Internet kepada remaja  

Item Min Sisihan Piawai 

Penggunaan Internet boleh 
mendedahkan  anak saya berkongsi 
maklumat peribadi tanpa disedari 
kepada orang yang tidak dikenali 

4.83 1.26 

Menonton filem, drama, atau permainan 
di Internet mendedahkan anak-anak saya 
kepada tingkah laku negatif. 
(menggunakan bahasa lucah, kasar, buli) 

4.87 1.33 

Internet menyebabkan anak-anak saya 
memberi pendapat atau komen yang 
mungkin mengganggu pengguna lain. 
(melalui media sosial). 

4.62 1.35 

Internet mendedahkan anak-anak saya 
kepada maklumat, video atau iklan yang 
mengandungi unsur-unsur pornografi 
Penggunaan Internet menyebabkan 
anak-anak saya berkawan dengan orang 
yang tidak dikenali di ruang maya 
Maklumat di Internet mendedahkan 
anak-anak saya kepada pengetahuan 
tentang dadah, ketagihan alkohol dan 
merokok 
Aplikasi di Internet mendedahkan anak-
anak saya kepada perbuatan yang boleh 
membahayakan mereka 
Anak-anak saya cenderung untuk 
mempercayai maklumat di Internet 
Perkongsian lokasi adalah berbahaya 
kepada keselamatan anak-anak saya 
Perbuatan memuat naik swafoto di 
media sosial mendedahkan anak-anak 
saya kepada orang yang tidak dikenali. 

4.88 
 
 

4.74 
 
 

4.63 
 
 
 

4.54 
 
 

4.85 
 

5.05 
 

                   5.25 

1.345 
 
 

1.349 
 
 

1.43 
 
 
 

1.50 
 
 

1.19 
 

1.30 
 

                 1.16 

 
Jadual 4 menunjukkan dapatan skor min dan sisihan piawai berdasarkan persepsi ibu bapa 
terhadap risiko penggunaan Internet kepada remaja. Secara keseluruhan, min untuk 
pemboleh ubah ini adalah antara 4.54 hingga 5.25.  Min tertinggi adalah untuk risiko memuat 
naik swafoto di media sosial yang mendedahkan remaja kepada orang yang tidak dikenali (M 
= 5.25) diikuti dengan perkongsian lokasi yang membahayakan keselamatan remaja (M = 
5.05), risiko yang mendedahkan remaja kepada kandungan berunsur pornografi (M = 4.88), 
risiko menonton filem, drama dan permainan dalam talian yang mendedahkan remaja kepada 
penggunaan bahasa yang tidak sesuai (M = 4.87), risiko yang berupaya membuatkan remaja 
mempercayai maklumat di Internet (M = 4.85), risiko mendedahkan maklumat peribadi tanpa 
disedari kepada orang yang tidak dikenali (M=4.83), risiko yang menyebabkan remaja 
berkawan dengan orang yang tidak dikenali (M = 4.74), risiko yang mendedahkan remaja 
kepada pengetahuan tentang dadah, ketagihan alkohol dan merokok (M=4.63), risiko yang 
menyebabkan remaja memberi pendapat atau komen yang mungkin mengganggu orang lain 
(M = 4.62) dan akhir sekali, risiko menggunakan aplikasi Internet yang mendedahkan remaja 
kepada perbuatan yang boleh membahayakan dirinya (M=4.54).  
 

b) Bahagian ini membincangkan objektif seterusnya iaitu perbezaan persepsi 
manfaat dan risiko penggunaan Internet kepada remaja berdasarkan jantina 
ibu bapa. Analisis data mengaplikasikan ujian t tidak bersandar bagi tujuan ini. 
 

Ujian t tidak bersandar (Manfaat Internet) 
 

Jadual 5 : Persepsi ibu bapa terhadap manfaat Internet berdasarkan jantina 

 Jantina N Min Sisihan Piawai 
Ralat Piawai 

bagi Min 

Manfaat 
Internet 

Lelaki 191 5.2450 .68362 .04946 

Perempuan 193 5.2093 .72774 .05238 

Ujian t tidak bersandar perbezaan tahap persepsi ibu bapa terhadap manfaat penggunaan Internet  
kepada remaja berdasarkan jantina 

  Manfaat Internet 
  Varians sama diandaikan Varians sama tidak diandaikan 

Ujian Levene untuk 
kesaksamaan varians 

F .921 - 

Sig. .338 - 

t .495 .496 

df .382 380.968 

Sig (2-tailed) .621 .621 

Ujian t untuk 
kesaksamaan 

bermakna 

Perbezaan Min .03570 .03570 

Perbezaan ralat 
piawai 

.07207 .07205 

95% selang keyakinan 
perbezaan (CI) 

Bawah -.10601 -.10596 

Atas .17740 .177736 

 
Jadual 5 melaporkan ujian t tidak bersandar adalah tidak signifikan secara statistik bagi 
persepsi terhadap manfaat penggunaan Internet kepada remaja antara ibu dan bapa (t = .495, 
p > 0.05). Tahap signifikan persepsi bapa (M = 5.2450, SP = .68362) yang dilaporkan adalah 
lebih tinggi daripada tahap signifikan persepsi ibu (M = 5.2093, SP = .72774). Oleh itu, hipotesis 
nol bahawa tidak ada perbezaan persepsi ibu bapa terhadap manfaat penggunaan Internet 
kepada remaja berdasarkan jantina tidak dapat ditolak kerana nilai SP lebih tinggi daripada 
0.05 
 
Ujian t tidak bersandar (Risiko Internet) 
 

Jadual 6 : Persepsi ibu bapa terhadap risiko Internet berdasarkan jantina 

 Jantina N Min Sisihan Piawai 
Ralat Piawai 

bagi Min 

Risiko 
Internet 

Lelaki 191 4.8445 1.07970 .07812 

Perempuan 193 4.8104 1.20134 .08647 

 
Ujian t tidak bersandar perbezaan tahap persepsi ibu bapa terhadap risiko penggunaan Internet 

kepada remaja berdasarkan jantina 

  Risiko Internet 
  Varians sama diandaikan Varians sama tidak diandaikan 

Ujian Levene untuk 
kesaksamaan varians 

F 3.417 - 

Sig. .065 - 

t .293 .293 

df .382 378.514 

Sig (2-tailed) .770 .770 

Ujian t untuk 
kesaksamaan 

bermakna 

Perbezaan Min .03414 .03414 
Perbezaan ralat 

piawai 
.11660 .11654 

95% selang keyakinan 
perbezaan (CI) 

Bawah -.19512 -.19500 

Atas .26340 .26328 

Jadual 6 juga mendapati tidak terdapat perbezaan persepsi ibu bapa yang signifikan terhadap 
risiko penggunaan Internet kepada remaja berdasarkan jantina (t = 0.293, p > 0.05). Dapatan 
ini menjelaskan bahawa jantina bukan faktor yang menentukan persepsi ibu bapa terhadap 
risiko penggunaan Internet kepada remaja.  
 

PERBINCANGAN 
Matlamat kajian ini adalah untuk mengenal pasti persepsi ibu bapa terhadap manfaat dan 
risiko penggunaan Internet kepada remaja secara keseluruhan dan berdasarkan jantina ibu 
bapa. Penggunaan Internet adalah satu keperluan pada masa kini sama ada untuk golongan 
dewasa mahupun remaja dan kanak-kanak. Memandangkan Internet pada asasnya 
diperkenalkan dengan tanggapan bahawa penggunanya adalah golongan dewasa (Unicef, 
2017) sedangkan golongan muda kini adalah antara pengguna tegar, maka kandungan 
Internet hendaklah mengambil kira keperluan untuk golongan muda. Oleh itu, kajian ini 
merupakan langkah pertama untuk mengenal pasti manfaat dan risiko penggunaan Internet 
kepada remaja berdasarkan persepsi ibu bapa dan perbezaan persepsi berdasarkan jantina 
ibu bapa. Selain itu, kajian ini juga mengenal pasti pengetahuan kendiri ibu bapa tentang 
penggunaan peranti dan aktiviti Internet remaja. 

Secara keseluruhan, ibu bapa dalam kajian ini melihat kelebihan Internet untuk remaja 
sebagai platform enjin carian maklumat terkini, pembelajaran, hiburan, berkomunikasi 
dengan rakan-rakan dan mengembangkan rangkaian sosial. Selari dengan dapatan ini, ibu 
bapa di Malaysia melihat jenis kandungan Internet sebagai bermanfaat untuk tujuan 
pendidikan dan hiburan (edutainment), permainan dan kreativiti serta peningkatan kemahiran 
(Hansaram, 2019).  Manakala dari aspek risiko dalam talian, ibu bapa lebih prihatin terhadap 
aktiviti yang mendedahkan remaja kepada orang yang tidak dikenali seperti memuat naik 
swafoto, berkongsi lokasi dan maklumat peribadi dengan orang yang tidak dikenali (Inan-Kaya 
et al., 2018). Hal ini menunjukkan bahawa ibu bapa menyedari risiko keselamatan kepada 
remaja yang disebabkan oleh pendedahan di Internet melalui perkongsian maklumat peribadi 
dalam aplikasi seperti media sosial dan perkongsian lokasi. Selain itu, ibu bapa juga 
berpandangan bahawa paparan isi kandungan di Internet yang tidak sesuai dengan usia 
remaja turut mendapat perhatian sebagai risiko dalam talian.  

Berdasarkan dapatan kajian ini, persepsi ibu bapa terhadap manfaat penggunaan 
Internet kepada remaja adalah lebih tinggi berbanding dengan persepsi terhadap risiko. 
Faktor ini adalah disebabkan oleh kesedaran ibu bapa di Malaysia tentang ancaman siber yang 
berada pada tahap sederhana (Nazilah et al., 2019) serta pengetahuan ibu bapa tentang 
kemungkinan berlakunya risiko keselamatan adalah rendah (Symons et al., 2017). Tambahan 
pula, ibu bapa percaya bahawa remaja mereka tidak melakukan perkara yang tidak bermoral 
atau membahayakan diri. Namun, perkara ini mungkin berkaitan dengan aspek demografi 
yang mana sebagai masyarakat yang berpegang kepada nilai budaya Timur, ada perkara yang 
tidak wajar didedahkan kepada umum demi menjaga maruah keluarga. Malahan, ibu bapa 
juga mungkin tidak mengetahui tentang aktiviti sebenar remaja di Internet menyebabkan 
wujudnya jurang antara aktiviti sebenar remaja di Internet dengan aktiviti yang ibu bapa 
ketahui secara am (Alqahtani et al., 2017).  

Seterusnya, persepsi manfaat dan risiko penggunaan Internet remaja tidak 
dipengaruhi oleh faktor jantina ibu bapa. Maksudnya, ibu dan bapa di Lembah Klang masing-
masing mempunyai persepsi yang sama terhadap manfaat dan risiko penggunaan Internet 
kepada remaja. Ibu bapa beranggapan bahawa penggunaan Internet adalah suatu keperluan 

bagi remaja pada masa kini dan dalam masa yang sama, mereka juga sedar tentang risiko 
penggunaan Internet.   

Sementara itu, dapatan tentang jenis aktiviti Internet remaja adalah berdasarkan 
kepada persepsi ibu bapa. Analisis kajian mendapati bahawa antara aktiviti utama yang 
menjadi kelaziman golongan remaja yang menggunakan Internet ialah interaksi di media 
sosial, permainan dalam talian dan mendengar muzik serta menonton klip video. Dapatan ini 
selari dengan laporan SKMM (2020) yang menyatakan kebanyakan aktiviti dalam talian adalah 
untuk bersosial menerusi komunikasi dalam jaringan sosial. Golongan remaja gemar 
meluangkan masa dengan melakukan aktiviti di Internet seperti permainan video dan 
menggunakan aplikasi telefon pintar (Nurhamizah & Asbah, 2019). Selain itu, remaja 
menggunakan Internet untuk bermain permainan dalam talian dan menonton video di 
platform dalam talian. Dapatan ini menunjukkan bahawa remaja menggunakan Internet untuk 
komunikasi, mendapatkan pengetahuan dan maklumat serta hiburan. 

Bagaimanapun, berdasarkan jenis aktiviti dalam talian oleh remaja, boleh diandaikan 
bahawa penggunaan media sosial dan permainan dalam talian berupaya mendedahkan 
remaja kepada orang yang tidak dikenali. Permainan dalam talian yang bersifat online 
multiplayer mungkin menjadi platform untuk remaja terdedah kepada pengguna lain yang 
tidak dikenali. Selain itu, jaringan sosial seperti aplikasi media sosial berupaya menyebabkan 
pengguna remaja terdedah kepada tingkah laku yang berisiko seperti buli siber (Thang et al., 
2020) serta terpengaruh dengan berita yang tidak benar dan tekanan rakan sebaya yang boleh 
menyebabkan gangguan mental (Anderson & Jiang, 2018). 

Seterusnya, menerusi penggunaan Internet, remaja juga terdedah kepada filem dan 
drama yang ditayangkan di TV Internet. Media OTT (over the top). Langganan seperti Netflix, 
Hulu, Amazon Prime dan Viu menyiarkan tontonan terus kepada pelanggan tanpa penapisan 
(Asma et al., 2020). Oleh itu, ibu bapa di Malaysia bimbang platform ini boleh mendedahkan 
remaja kepada kandungan yang tidak sesuai dengan peringkat umur, agama dan budaya 
(Hansaram, 2019). Selain itu, penggunaan Internet untuk berhubung dan berinteraksi juga 
menyebabkan golongan remaja bergantung kepada Internet dalam kehidupan seharian 
(Normah et al., 2013) yang seterusnya membawa kepada penggunaan Internet bermasalah 
khususnya ketagihan Internet. 

Selain itu, penggunaan telefon pintar dalam kalangan remaja untuk melayari Internet 
adalah tinggi. Sebagai contoh, telefon pintar dimiliki secara meluas oleh golongan remaja yang 
tinggal di Shah Alam (Jamaluddin et al., 2020). Meskipun telefon pintar memudahkan 
golongan remaja menggunakan Internet untuk tujuan yang bermanfaat, namun peranti digital 
ini juga berupaya mendedahkan remaja kepada risiko dalam talian. Ciri-ciri telefon pintar yang 
mudah digunakan di mana-mana lokasi dan secara privasi seperti di bilik tidur menyebabkan 
ibu bapa mungkin tidak menyedari aktiviti Internet remaja dan tidak tahu dengan siapa anak 
mereka berinteraksi, laman sesawang yang dilayari serta tingkah laku sebenar anak mereka 
ketika berada dalam talian yang berkemungkinan menjadi pembuli atau dibuli di alam siber. 
Begitu juga dengan penggunaan Internet untuk sistem mesej seperti WhatsApp dan Telegram 
yang sememangnya bermanfaat untuk tujuan komunikasi dengan kawan-kawan dan ahli 
keluarga, namun mungkin menerima mesej daripada orang yang tidak dikenali serta komen 
kecam oleh kawan-kawan di dalam mesej berkumpulan. 

KESIMPULAN 
Internet berfungsi untuk memudahkan kehidupan manusia. Namun ia perlu digunakan secara 
positif sebagai platform untuk aktiviti yang bermanfaat dan menghindari aktiviti yang 
berupaya memberi kesan negatif atau mendatangkan risiko kepada remaja. Ibu bapa pada 
masa kini sedar tentang pentingnya penggunaan Internet dalam kehidupan remaja. 
Bagaimanapun, penggunaan Internet memerlukan pemantauan daripada ibu bapa kerana 
remaja belum cukup matang untuk membezakan kesan baik dan kesan buruk Internet kepada 
mereka, lantas memerlukan bimbingan khususnya daripada ibu bapa atau penjaga. Dalam 
masa yang sama, ibu bapa juga perlu menyeimbangkan dan peka dengan manfaat dan risiko 
penggunaan Internet terhadap remaja mereka. Sementara itu, kajian pada masa depan boleh 
memperluaskan skop kajian dengan mengambil kira ibu bapa di negeri-negeri lain di Malaysia. 
Seterusnya, kajian boleh diperluaskan juga dengan memperbanyakkan item dalam instrumen. 
Ia juga boleh dijalankan untuk memperoleh persepsi terhadap manfaat dan risiko penggunaan 
Internet berdasarkan perspektif golongan kanak-kanak dan remaja. 

